
JABATAN KESIHATAN NEGERI KEDAH PUJI INISIATIF UUM HASIL PPE BERKUALITI

UUM ONLINE: Usaha murni warga UUM menjahit pakaian perlindungan diri (PPE) untuk kegunaan
petugas barisan hadapan Hospital Sultanah Bahiyah (HSB) dipuji Jabatan Kesihatan Negeri Kedah.

Penolong Pengarah, Bahagian Perubatan, Dr. Huzaifah Md Nor berkata, pihaknya berterima kasih kepada
UUM kerana sanggup meluangkan masa dan tenaga untuk menghasilkan PPE tersebut.

Menurutnya, PPE yang dihasilkan staf dan pelajar UUM sangat berkualiti tinggi dan telah memenuhi
standard ditetapkan.

“Inisiatif UUM untuk membantu petugas barisan hadapan ketikan sedang berjuang untuk mencegah
penularan wabak ini sangat dihargai dan dipuji, tambahan pula petugas barisan hadapan ini memerlukan
PPE setiap hari bagi mereka merawat pesakit Covid-19.

“Saya harap sumbangan UUM dalam menghasilkan PPE ini akan mengeratkan hubungan antara kedua
pihak pada masa hadapan,” katanya ketika meninjau penyediaan PPE Gown di bilik jahitan Pusat
Kokurikulum, baru-baru ini.

Selain menghasilkan PPE untuk diserahkan kepada petugas hadapan, UUM menerusi Pusat Inovasi dan
Pengkomersilan (ICC) dengan kerjasama SCIMPA turut menghasilkan topeng muka yang dijahit
sukarelawan terdiri daripada staf dan pelajar.

Sementara itu, sukarelawan, Siti Nurhajar Mohd Mani berkata, dia berbesar hati apabila dapat membantu
UUM untuk menyediakan keperluan frontliners di negeri ini.

Menurutnya, penglibatan dalam projek tersebut merupakan satu pengalaman bermakna dan sangat
membanggakan kerana dia dapat menyumbang tenaga dan bakti untuk petugas barisan hadapan yang
bertugas untuk mencegah penularan Covid-19.

Bagi pensyarah, Dr. Asmidah Alwi, dia gembira kerana dapat membantu menyumbang jasa dalam
memutuskan rangkaian wabak itu.

“Topeng muka yang dihasilkan ini adalah topeng muka yang boleh diguna pakai kembali kerana
menggunakan material yang boleh dicuci semula.

“Sebanyak 200 topeng muka dihasilkan untuk kegunaan frontliners dan juga warga kampus yang
berkenaan,” katanya.

